Antur yr Actau


Saul? Paul?
Actau pennod 9, adnod 1-19
Wyt ti’n cofio’r dyn oedd yn cytuno’n llwyr y dylai Steffan farw? (Actau pennod 8.1) Mae’n cael ei gyflwyno i ni fel Saul, dyn oedd yn mynd o gwmpas yn arestio dynion a merched fel ei gilydd a’u rhoi yn y carchar.  Roedd yn benderfynol o ddinistrio’r eglwys, meddai Luc yn Actau 8. Cawn fwy o wybodaeth am Saul yn Actau 22:3-5, a 26:5-11. Dyma ddyn oedd yn casáu dilynwyr Iesu, ond fe newidiodd yn gyfan gwbl a dod yn berson oedd yn barod i wneud unrhyw beth, a dioddef unrhyw beth dros yr Arglwydd Iesu,  

Mae’r dywediad “profiad ffordd Damascus” yn disgrifio unrhyw brofiad  sy’n newid bywyd person yn sydyn ac yn llwyr. Ond mae’n siŵr fod Duw wedi bod yn gweithio ar galon Saul ers amser.  Byddai tystiolaeth a merthyrdod Steffan wedi cael effaith ar Saul, ac wrth arestio dilynwyr Iesu yn Jwdea, byddai wedi eu gweld nhw yn rhannu eu ffydd, ac yn barod i ddioddef unrhyw beth dros eu Harglwydd.  Roedd Duw yn siarad yn dawel yng nghalon Saul, ond roedd o’n ceisio anwybyddu’r neges – a’r frwydr fewnol yma yn ei wneud yn fwy a mwy ffyrnig yn erbyn yr eglwys.  

Rydw i wedi darllen fod y daith o Jerwsalem i Ddamascus yn cymryd tua wythnos (tua 140 milltir), felly cafodd Saul ddigon o amser i feddwl.  Yna’n sydyn, mae Iesu yn dod i’w fywyd mewn ffordd ddramatig – ac mae’n cael ei ddallu i bob dim arall ond Iesu. Mae ei ffrindiau yn ei arwain i Ddamascus ac mae’n aros yno am dri diwrnod heb fwyta nac yfed. Yn gwneud beth? Mae’n siŵr ei fod yn meddwl a meddwl am ei fywyd, a’r hyn roedd wedi ei glywed gan aelodau’r Eglwys Gynnar. Efallai ei fod wedi darllen rhannau o’r Ysgrythur (ein Hen Destament ni) i drio cysoni neges Iesu gyda geiriau’r proffwydi.  Ac wrth gwrs byddai wedi ail fyw pob eiliad o’r profiad yna ar y ffordd i Ddamascus drosodd a throsodd.  

A dyma lle mae Ananias yn dod i mewn i’r stori.  Forgotten hero, meddai rhai am y dyn hwn.   Druan ohono!  Mae rhai yn cael y jobsys gwaethaf ac anoddaf.  Mynd at Saul, dyn roedd pob Cristion yn Damascus yn gwybod ei fod yn dod i’r ddinas i’w taflu i’r carchar, a gweddïo hefo fo!  Rydw i’n synnu dim fod Ananias wedi protestio. Mae’n siŵr fod y geiriau “Pam fi, Dduw?!” yn reit amlwg yn ei weddïau wrth iddo glywed neges Duw.   Ond fe aeth i’r Stryd Union, ac fe gafodd Saul help yr Ysbryd Glan i dderbyn Iesu i’w fywyd. Roedd fel petai’r golau wedi ei switsio ymlaen yn ei fywyd – roedd y gwir am Iesu yn gwbl glir.    Ar ôl iddo gael ei fedyddio, dechreuodd fwyta. Mae’n rhaid ei fod yn llwgu ar ôl tri diwrnod heb fwyd!

Os wyt ti’n darllen hwn, a heb eto gredu yn Iesu a’i dderbyn i dy fywyd, efallai fod Duw yn trio siarad gyda ti trwy hanes Saul.  Mae Duw am i ti adnabod yr Iesu byw.  Dyna’r peth gorau ddigwyddodd i Saul – neu Paul fel cafodd ei alw ar ôl hynny yn llyfr yr Actau.  I mi, y Meseia ydy holl ystyr a phwrpas byw, meddai yn ei lythyr at y Philipiaid pennod 1.21
Neu os wyt ti’n Gristion, ydy Duw yn gofyn i ti fod yn Ananias ym mywyd rhywun, un o dy deulu, dy ffrindiau, cydweithiwr............?

